
04 阮兜的糖霜丸 
巫素宜 

前一站仔我定定感覺心肝頭鬱鬱，規个人無攬無拈，

對逐項代誌攏無興頭。阿母看我按呢，提議講：「咱來飼一

隻動物伴，好無？」我目睭隨金起來，因為我想欲飼一隻

貓仔已經想足久的矣！ 

我佮阿兄隨佇網路面頂搜揣領養貓仔的消息，用領養

代替用買的，嘛算是做好代。無兩工的時間，就揣著佮阮

有緣的「阿奇」。伊是一隻三個外月的貓公，有柑仔色的花

草，看著有成一隻細隻虎。阿爸佮阿母講希望伊會當消敨

我心內的憂愁，就共號做「去憂」；阿兄叫伊「來福」，向

望伊來阮兜了後，福氣綴咧來；我叫伊「阿奇」，因為伊今

仔來厝裡的時，一直四界看，逐項物件攏足有興趣，遮看

一下，遐鼻一下。一睏頭有三个名，毋知伊敢會聽甲花嗄

嗄？ 

今仔來新的環境，阿奇真細膩，行路攏跕跤行，睏的

時陣嘛若新婦仔仝款，勼佇壁角咧睏。阿母買一頂睏著誠

好勢的眠床欲予伊睏，伊煞毋敢睏佇彼面頂。過兩工仔了

後，環境佮人攏較熟矣，伊就若野馬咧，四界傱來傱去，

啥物都毋驚，一直向前衝。想欲睏就倒佇膨椅，規組膨椅

攏是伊的；想欲耍，就來共你弄一下，唌你佮伊耍。逐工

阿母煮飯的時，伊嘛會坐佇灶跤陪阿母，抑無，就是徛佇

冰箱頭前毋走，袂輸欲叫人共冰箱內底的好食物提出來予

伊食仝款。阮若是坐佇膨椅頂，伊嘛會跳起來蝹佇阮身軀

邊。阿爸講，寒人伊一定若烘爐咧，𢯾著誠爽快。 

欲飼動物伴進前，阮規家伙仔就分工分好矣，我愛負

責共阿奇清屎尿，實在有夠臭的。逐擺我咧清貓仔屎，攏

會想著細漢的時，阿母共我搦屎搦尿，是毋是就是按呢？

人講：「雙手抱孩兒，才知爸母時。」我這馬體會著矣！逐

工看伊咧耍𨑨迌物仔，就若親像咧變猴弄仝款，看著足心

適。阮若是心情無蓋快活，伊嘛會來身軀邊躽來躽去，頭

敧敧掠你金金相，閣共你喓一下，若像咧講：「毋通艱苦矣，

我佇遮陪你。」 

以早阿媽攏講我是糖霜丸，這馬阿奇成做是阮兜的糖

霜丸矣！ 

05 拌拌咧 
蔡馨慧 

金曲獎的頒獎典禮，予我知影這位臺灣台語歌后──

李竺芯，伊的〈拌拌咧〉這塊歌，予我想著囡仔時代的記

持。「若是跋倒矣，就共伊當做𨑨迌」這句歌詞，就親像彼

年阿舅共我講的話。 

每一冬歇熱，阿母攏會𤆬我轉去苗栗通霄的外媽遐蹛，

予我佮表小弟、表小妹做伙𨑨迌。有遐爾濟囡仔伴，逐工

都足心適。雖罔轉去庄跤真歡喜，不而過逐擺欲佮 出門

的時，我干焦會當佇後壁咧逐 。自細漢我就真頇顢，阮

這陣囡仔獨獨我一个袂曉騎鐵馬，所以定定綴袂著陣。阿

舅看我按呢，感覺真毋甘，堅心欲教我騎鐵馬。 

彼工透早，阿舅牽一台鐵馬，𤆬我來到巷仔口，遐有

一條足闊、足長的打馬膠路。寢開始我足驚惶，阿舅佇我

後壁，叫我免驚，寬寬仔騎，愛勇敢共 lap 落去。我大聲

喝：「阿舅，你一定愛共我扞咧喔！」我緊張甲規身軀大粒

汗、細粒汗。騎無偌久，我越頭一下看，「阿……阿舅咧？」

看著阿舅已經放手，害我掣一趒，隨躄佇塗跤。阿舅遠遠

徛佇遐看我，那笑那對我比指頭拇公，閣共我講：「跋倒的

時陣，毋通隨徛起來，先看塗跤有璇石通抾無？」阿舅真

愛佮我滾耍笑，竟然毋是先關心我有要緊無。就按呢一改

閣一改跋倒、一改閣一改練習，我總算學會曉騎鐵馬矣，

毋但會當和表小弟、表小妹同齊騎去海水浴場耍水，閣會

使騎去虎頭山有樹蔭的所在歇涼、覕相揣。騎鐵馬遮的畫

面，就成做阮細漢的時陣和囡仔伴鬥陣的心適代。 

人生的路若像咧學騎鐵馬，設使拄著無順序的代誌，

嘛是真四常，親像細漢的時陣仝款，拌拌咧，免驚。「靠人

攏是假，跋倒家己 。」阿舅教我的，不止是騎車，嘛是

做人的道理。 

這馬大漢矣，我已經會曉騎鐵馬四界蹓蹓、踅踅咧，

我真佮意那騎那唱歌，自由閣自在。想起囡仔時代的往事，

實在誠趣味。 

「拌拌咧，拌拌咧，無啥代。」這條歌，我欲送予天

頂的阿舅，希望你嘛聽會著，阿舅你教我的一點一拄佮人

生的智慧是我永遠數念的記持！ 

07 校長的茶米卵 
游勝榮 

「阿媽，咱來食茶米卵！」頭擺領著校長的茶米卵轉

到厝，我歡喜甲。拄踏入門，鞋仔褪起來爾爾，就三步行、

兩步走，隨傱入去灶跤，揣當咧攢暗頓的阿媽展寶。 

新來的校長為著欲予阮養成愛看冊的好習慣，就鼓勵

阮綿爛去圖書館借冊轉來看。伊叫阮共冊名佮頁數登記起

去閱讀護照面頂，才閣提予家長簽名抑是頓印仔。便若看

有三百頁，就聽好換一粒芳貢貢的茶米卵做獎勵。校長閣

講伊滷的茶米卵，是偌芳、偌𩚨、偌好食咧，聽甲我心肝

頭起擽，冊就拚性命看，才頭一禮拜爾爾，我就換著這兩

粒卵矣。 

共餐具袋仔的挩鍊仔挩開，便當篋仔蓋勻勻仔掀開的

時，就有一陣茶米芳隨綴咧衝來到鼻空口。拄搪腹肚咧枵，

這款芳氣煞感覺特別唌人，干焦鼻著就想欲共吞落去。共

猶小可燒燒的卵扲佇手裡，滷甲烏金仔烏金的卵殼，頂頭

的必痕幼幼，親像大理石的花草，自然閣有藝術感。踮冊

桌仔頂略仔出力共輾輾、揤揤咧，紲落去寬寬仔共卵殼擘

開，一粒金滑金滑的茶米卵，就出現佇面頭前囉！卵白鹹

鹹芳芳閣𩚨𩚨；淡薄仔咖啡色的卵仁圓輾輾，食著沙沙、

綿綿，有影是愈食愈紲喙。 

有一擺我仝款紮兩粒戰利品轉去請阿爸佮阿母食。阿

爸那擘殼那共阿母講，必痕較濟的茶米卵，芳氣若愈重就

愈好食，這就佮咱的人生仝款，考驗佮打擊若愈濟，自然

咱就會愈堅強，人生就會愈精彩。聽阿爸按呢講，我是聽

無蓋捌，毋過必巡愈濟的茶米卵有影是愈有滋味呢！ 

時間咧過真緊，閣再個外月，我國小的生涯就欲結束

矣。這三年外，我領過真濟校長的茶米卵，嘛加看足濟課

外冊，這馬共回想起來，佇這間充滿人情味的小型學校內

底，使人感動佮難忘的故事逐時陣都有，溫暖閣寶貴的記

持嘛滿四界攏是。 

歲月漸漸咧消失，冊內底的故事，凡勢我會沓沓仔袂

記得，毋過校長的愛心佮茶米卵的芳氣，穩當會佇我的心

肝頭不管時都記牢牢！ 

